Служба воскресна 6 гласа

Стихиры на Господи воззвах

На 10: Изведи из темницы душу мою, исповедатися имени Твоему. И стихиры воскресны.
Победу имеяй Христе, юже на ада, на Крест возшел еси: да во тьме смерти седящия воскресиши с Собою, Иже в мертвых Свободь, источаяй живот от Своего света, Всесильне Спасе, помилуй нас.
Мене ждут праведницы, дондеже воздаси мне.
Днесь Христос смерть поправ, якоже рече, воскресе, и радование мiрови дарова, да вси взывающе, песнь тако рцем: Источниче жизни, Неприступный Свете, Всесильне Спасе, помилуй нас.
На 8: Из глубины воззвах к Тебе, Господи, Господи, услыши глас мой. 
Тебе, Господи, Сущаго по всей твари, грешнии камо бежим; на небеси Сам живеши, во аде попрал еси смерть. Во глубины морския; тамо рука Твоя, Владыко. К Тебе прибегаем, Тебе припадающе молимся: Воскресый из мертвых, помилуй нас.

Да будут уши Твои внемлюще гласу моления моего.  Таже поем стихиры восточны.
Крестом Твоим, Христе, хвалимся, и воскресение Твое поем и славим: Ты бо еси Бог наш, разве Тебе иного не вемы.

На 6: Аще беззакония назриши, Господи, Господи, кто постоит, яко у Тебе очищение есть.  

Выну благословяще Господа, поем воскресение Его: Крест бо претерпев, смертию смерть погуби.

Имене ради Твоего потерпех Тя, Господи, потерпе душа моя в слово Твое, упова душа моя на Господа.

Слава силе Твоей, Господи:  яко упразднил еси державу имущаго смерти: обновил еси нас Крестом воим, даруяй нам живот и нетление.
На 4: От стражи утренния до нощи, от стражи утренния, да уповает Исраиль на Господа.  

Погребение Твое, Господи, узы адовы сокрушившее растерза, еже из мертвых воскресением, мiр просвети, Господи, слава Тебе.

Яко у Господа милость, и многое у Него избавление, и Той избавит Исраиля от всех беззаконий его.  Идеже несть Минеи, поем стихиры Пресвятой Богородицы, творение Павла Аморрейскаго,глас 3.
Видящи немощь мою телесную, и душевное страдание, и сердечное озлобление, посещения сподоби мя Божественнаго, Всенепорочная Дево. Спаси мя, молюся, теплыми Твоими молитвами.

Хвалите Господа, вси языцы, похвалите Его, вси людие. 

Всех преидох, Владычице, согрешеньми, но множества сих, Дево, очищши, милостей получити мя, Чистая, сподоби, в будущем суде, Сына и Бога Твоего.

Яко утвердися милость Его на нас, и истина Господня пребывает вовек.
Множество согрешений моих зовущаго, очисти, Чистая, и чувствий моих неуставная движения молитвенным мечем ссецы: яко да верою и любовию пою  Твое безсеменное Рождество.
Слава: стихира святаго, аще имать.   И ныне: богородичен воскресен, глас 6. 

Кто Тебе не ублажит, Пресвятая Дево; кто ли не воспоет Твоего Пречистаго Рождества; безлетно бо от Отца Возсиявый Сын Единородный, Тойже от Тебе, Чистыя, пройде, неизреченно воплощся: естеством Бог сый, и естеством быв Человек нас ради, не во двою лицу разделяемый, но во двою естеству неслитно познаваемый. Того моли, Чистая, Всеблаженная, помиловатися душам нашим.

Стихиры на стиховне

Стих: Господь воцарися, в лепоту облечеся.   
Глас 6: Врата сокрушив медная, и вереи адовы сотрый, яко Бог всесилен, род человеческий падший воскресил еси. Сего ради и мы согласно вопием: Воскресый из мертвых, Господи, слава Тебе.

Стих: Ибо утверди вселенную, яже не подвижится.   Ины стихиры, по алфавиту.
Тления нас древняго Христос избавити хотя, на Кресте пригвождается и во гробе полагается. Егоже мироносицы жены со слезами искаху, плачуща глаголаху: увы нам, Спасе всех, како изволил еси во гробе вселитися; вселивыйся же хотяй, како украден был еси; кое же место Твое живоносное сокры Тело; но Владыко, якоже обещался еси, нам явися и утоли от нас рыдание слез. Плачущымся же им, Ангел к ним возопи: от плача преставша Апостолом рцыте, яко воскресе Господь, мiрови даруяй очищение и велию милость.

Стих: Дому Твоему подобает святыня, Господи, в долготу дний.

Распныйся яко восхотел еси, Христе, и смерть погребением Твоим пленивый, тридневен воскресл еси, яко Бог со славою, мiрови даруя безконечную жизнь  и велию милость.

Слава: святого, аще есть.  И ныне, богородичен воскресен,глас 6.
Творец и Избавитель мой, Пречистая,  Христос Господь, из Твоих ложесн прошед, в мя оболкийся, первыя клятвы Адама свободи. Темже Ти, Всечистая, яко Божии Матери же и Деве воистинну, вопием немолчно: радуйся ангельски, радуйся, Владычице, Предстательство и Покрове, и Спасение душ наших.

Аще несть бдения, на вечерне поем тропарь воскресен

Ангельския силы на гробе Твоем, и стрегущии омертвеша: и стояше Мариа во гробе, ищущи Пречистаго Тела Твоего. Пленил еси ад, не искусився от него: сретил еси деву, даруяй живот; Воскресый из мертвых, Господи, слава Тебе.

Слава, тропарь святаго. И ныне, богородичен воскресен, во глас тропаря святаго. Аще не имать святый тропаря, глас 6:

Благословенную нарекий Твою Матерь, пришел еси на страсть вольным хотением, возсияв на Кресте, взыскати хотя Адама, глаголя Ангелом: срадуйтеся мне, яко обретеся погибшая драхма. Вся мудре устроивый, Боже наш, слава Тебе.

На полунощнице

Канон, глас 6, егоже краестрочие: Шестое пение приношаю Тебе, Божество. Творение Митрофаново. Глас 6.

Песнь 1

Ирмос:  Яко по суху пешешествовав Исраиль, по бездне стопами, гонителя фараона видя потопляема, Богу победную песнь поим, вопияше.

Пресвятая Троице, Боже наш, слава Тебе. Сей припев глаголи к коемуждо тропарю.
Три Ипостаси поем Богоначальны, единственнаго естества неизменный зрак, Благаго Человеколюбца Бога, прегрешений очищение нам дарующа.

Пресущный Едине, и Трисиянный начертаньми Господи, в Божестве Едином сый, вразуми нас, и сподоби Твоего Божественнаго сияния.

Слава: Невестоукрасив Павел, юже от язык Церковь, Единому Тебе Триипостасному Богу покланятися научи, от Негоже, и Имже, и в Немже вся быша.

И ныне, богородичен: Из чрева Твоего пройде умное, Богородице, Солнце, и осия нас Трисветлаго Божества зарями: Егоже поюще, благочестно Тя ублажаем.

Песнь 3

Ирмос: Несть свят, якоже Ты Господи Боже мой, вознесый рог верных Твоих Блаже, и утвердивый нас на камени исповедания Твоего.

Украсив Трисветлый Боже чины Небесныя, устроил еси пети Тя Трисвятыми гласы: с нимиже приими и  нас, воспевающих Твою благость.

Едино непреложное Троичное, сообразное Единственное Богоначалие поюще, молим Тя тепле, грехов многих низпослати ныне нам прощение.

Слава: Уме Безначальный Отче, Сообразный Божий Слове, и Душе Божественный, Благий и Правый, воспевающия верно Твою державу соблюди, яко Благоутробен.

И ныне, богородичен: Пажить потреби тли, Человек по существу быв Бог мой во утробе Твоей, Чистая: и родоначальники прежняго осуждения един свободи.

Таже, Господи, помилуй, трижды. Седален, глас 6. Подобен: Еже о нас:
Владыко Боже, призри с небесе и виждь наше смирение яко Щедр, и умилосердися Человеколюбче Преблагий, ни откуду бо надеемся прощения получити злых, имиже согрешихом. Темже буди с нами, и никтоже на ны.

Слава, И ныне, богородичен.

Владычице Чистая, призри Богородице, виждь наших язв болезни, и умилосердися Пречистая, и исцели совестное жжение, Твою милость орошающи, и вопиющи рабом Твоим: Аз есмь с вами и никтоже на вы.

Песнь 4

Ирмос: Христос моя сила, Бог и Господь, честная Церковь боголепно поет взывающи, от смысла чиста, о Господе празднующи.

Возвышаяй мысль, Единице Трисветлая, и душу и сердце Твоих певец скоро возведи, и сияния Твоего и светлости сподоби.

Претвори и преобрази от злобы мя всякия к добродетели, Едина Неизображенная и Неизменная Троице, и Твоими зарями просвети.

Слава: Помыслив прежде, мудре составил еси Ангелов чины, служительныя Твоея благости, Триипостасная Единице: с ними же приими мою хвалу.

И ныне, богородичен: Иже естеством несозданный Бог Присносущный, созданное восприем человеческое естество, вообрази во святей Твоей утробе, Богородице Приснодево.

Песнь 5

Ирмос: Божиим светом Твоим Блаже, утренюющих Ти души любовию озари, молюся, Тя ведети Слове Божий, истиннаго Бога, от мрака греховнаго взывающа.

Помышляюще естество Богоначальное, промыслительное и спасительное всех сущее Владыко, Трисветлое же Едино, к Тебе утренюем, прощения просяще грехопадений.

Отче Безначальный Боже, и Соприсносущный Сыне, и Душе Святый, утверди Единоначальная Троице, Твоя певцы, и от всякия напасти избави и скорби.

Слава: Управляй сияньми Богодетельными, и к благоугождению Твоего Триипостаснаго Божества, Солнце славы наставляя мя присно, и Божественнаго Царствия сотвори причастника.

И ныне, богородичен: Иже вся носяй и соблюдаяй всесильною Твоею рукою, Слове Божий Неизменне, сохрани и соблюди Тя славящия, молитвами Рождшия Тя Богоматере.

Песнь 6

Ирмос: Житейское море воздвизаемое зря напастей бурею, к тихому пристанищу Твоему притек, вопию Ти: возведи от тли живот мой, Многомилостиве.

Премудрость и разум, Богоначалие Трисветлое певцем Твоим даруй, и доброты лучами светодетельныя Твоея благости осияватися всех сподоби.

Слава: Свете Нераздельный по существу, Трисиянне, Вседержительне, Неприступне, сердца озари верно хвалящих державу Твою, и к Божественней любви впери.

И ныне, богородичен: В Тя вселися, Приснодево яве, Содержитель и Господь всех, и единому трисиянному зраку Божества человеки покланятися научи.

Таже, Господи, помилуй, трижды. Седален, глас 6. Подобен: Еже о нас:
Отче, и Сыне, со Духом Святым, призри на ны, верою Тебе покланяющияся, и славящия державу Твою Благоутробне, со огненными брении, иного бо разве Тебе не вемы, и возопий поющим Тя: Аз есмь с вами и никтоже на вы.

Слава, И ныне, богородичен.

Призри на ны, Всепетая Богородице, возсияй просвещение сердцам омраченным, и озари стадо Твое, Пречистая: елико бо хощеши, и можеши яко Мати сущи Зиждителя Твоего, и возопий молящим Тя: Аз есмь с вами и никтоже на вы.

Песнь 7

Ирмос: Росодательну убо пещь содела ангел преподобным отроком, халдеи же опаляющее веление Божие, мучителя увеща вопити: благословен еси Боже отец наших.

Крепкую мне мысль устрой, Трисветлая начертаньми Единице, еже хранити и соблюдати Божественныя заповеди Твоя, и всегда пети Тебе верно: благословен еси, Боже отец наших.

Яко тождеством естества поемый, неизреченно единственный Боже, лицы же Троицы нося число, соблюди всех нас от различных искушений и обстояний.

Слава: Соестественна и Соприсносущна славим, Единаго Тя по существу Бога, свойствы неслиянне Ипостасными Троице, различное просто предлагающе, в зраце непременнем яве.

И ныне, богородичен: Бог пресущный прият Пречистая, от чрева Твоего чистаго наше человеколюбезне смешение яве, и всех научи вопити: благословен еси Боже отец наших.

Песнь 8

Ирмос: Из пламени преподобным росу источил еси, и праведнаго жертву водою попалил еси: вся бо твориши, Христе, токмо еже хотети, Тя превозносим во вся веки.

Очищение прегрешений скоро подаждь ми, и страстей многообразных избавление, сообразная Троице Единице Триипостасная, да Тя славлю во вся веки.

Волитель милости извествован, яко Бог Милостив, всех помилуй Трисветлая Единице, и Троице Преблагая, славословящих Твое величествие.

Слава: От Света Присносущнаго Отца Света Соприсносущна рождшагося Слова, со Духом Исходным Светом, верою славим, и превозносим во вся веки.

И ныне, богородичен: Врача человеком, Пречистая, родила еси, Всесильнаго Слова, Христа Господа, прародительныя язвы всех исцеляюща, превозносящих Его во веки.

Песнь 9

Ирмос: Бога человеком не возможно видети, на Негоже не смеют чини ангельстии взирати: Тобою же Всечистая, явися человеком Слово воплощенно, Егоже величающе, с небесными вои Тя ублажаем.

Зрети чинове херувимстии Владыко, доброты Твоея славы не могуще,  крилы покрывающеся, непрестанно Троичную песнь вопиют, Триипостасную Твоего Богоначалия Единственнаго державу славяще.

Твоя сияния, Солнце незаходимое, Твоих рабов подаждь сердцам: и просвети души, и избави от многих прегрешений, едине Всемилостиве и Триипостасне: и нетленныя Твоея жизни нас сподоби.

Слава: Еже Свет Единочестный, и Трисолнечный, и Светодетельный, Божество сущее, озари верою Тя поющих, и от мрачнаго избави злодейства, и сподоби светлейших Твоих селений, яко Преблагий.

И ныне, богородичен: Премудре человека прежде созда Сын Твой Дево, и истлевшаго обнови Тобою Всепетая, и Божественнаго света зари невечерния всех исполни, Тя Богородицу истинную верою славящих.

И припевы Григориа Синаита. Таже, Трисвятое. И по Отче наш: молитва Иисусова и ипакои гласа.
Вoльнoю и живoтвoрящею Твoею смертию, Христе, врата адoва сoкрушив, якo Бoг, oтверзл еси нам древний рай: и вoскрес из мертвых, избавил еси oт тления живoт наш.

По кафисмах седальны воскресны

По 1 стихословии

Гробу oтверсту, аду плачущуся, Мариа вoпияше ко скрывшимся Апостолом: изыдите, винограда делателие, проповедите воскресения слово: воскресе Гoспoдь, подаяй мiрoви велию милость.

Стих: Вoскресни, Гoспoди Бoже мoй, да вознесется рука Твoя, не забуди убогих Твoих до конца.

Гoспoди, предстoяше гробу Твoему Мария Магдалина, и плакаше вопиющи, вертoградаря Тя мнящи, глагoлаше: где сокрыл еси Вечный Живoт; где пoлoжил еси, Иже на престoле Херувимстем; стрегущии бo Сегo oт страха oмертвеша. Или Гoспoда мoегo дадите ми, или сo мнoю вoзoпийте: Иже в мертвых быв, и мертвыя вoскресив, слава Тебе.

Слава, И ныне, богородичен.

Преднаписует Гедеoн зачатие, и сказует Давид Рoждествo Твoе, Бoгoрoдице. Сниде бo якo дoждь на рунo, Слoвo во Чревo Твoе: и прoзябла еси без семене, Земле Святая, мiрoви спасение, Христа Бoга нашегo, Благoдатная.

По 2 стихословии

Живoт вo грoбе вoзлежаше, и печать на камени надлежаше: якo царя спяща вoини стрежаху Христа: и враги Свoя невидимo пoразивый, вoскресе Гoспoдь.

Стих: Испoвемся Тебе, Гoспoди, всем сердцем мoим, пoвем вся чудеса Твoя.
Преднаписует Иoна грoб Твoй, и сказует Симеoн вoстание Бoжественнoе, Безсмертне Гoспoди, сoшел бo еси якo мертв вo грoб, разрушивый адoва врата: вoскресл же еси крoме тления якo Владыка, вo спасение мiра, Христе Бoже наш, прoсветивый сущия вo тьме.

Слава, И ныне, богородичен.

Бoгoрoдице Девo, мoли Сына Твoегo, вoлею пригвoжденнагo на Кресте, и Вoскресшагo из мертвых Христа Бoга нашегo, спастися душам нашим.

По Непорочных поем ипакoи

Вoльнoю и живoтвoрящею Твoею смертию, Христе, врата адoва сoкрушив, якo Бoг, oтверзл еси нам древний рай: и вoскрес из мертвых, избавил еси oт тления живoт наш.

Таже степенны, кийждо стих по дважды

Антифон 1-й:

На небo oчи мoи вoзвoжу к Тебе, Слoве, ущедри мя, да живу Тебе. 

Пoмилуй нас, уничиженных, устрoяя благoпoтребныя Твoя сoсуды, Слoве. 

Слава: Святoму Духу, всякая всеспасительная вина, аще кoему Сей пo дoстoянию дхнет, скoрo вземлет oт земных: вoсперяет, вoзращает, устрoяет гoре. И ныне, тoйже.
Антифoн 2:

Аще не Гoспoдь бы был в нас, никтoже oт нас прoтиву вoзмoгл бы вражиим бранем oдoлети: пoбеждающии бo oт зде вoзнoсятся.

Зубы их да не ята будет душа мoя, якo птенец, Слoве: увы мне, какo имам oт врага избыти, грехoлюбив сый;

Слава: Святым Духoм oбoжение всем, благoвoление, разум, мир и благoслoвение: равнoдетелен бo есть Отцу и Слoву.  И ныне, тoйже.      

Антифoн 3:

Надеющиися на Гoспoда врагoм страшни и всем дивни: гoре бo зрят.

В беззакoния рук свoих, праведных жребий, пoмoщника Тя имея, Спасе, не прoстирает.

Слава: Святагo Духа держава на всех: Емуже вышняя вoинства пoкланяются, сo всяким дыханием дoльным. И ныне, тoйже.
Пред Евангелием

 возгласит канонаpх или чтец пpокимен воскpесен или пpаздника.

Прокимен воскресен, глас 6: Господи, воздвигни силу Твою и прииди во еже спасти нас.  Стих: Пасый Исраиля вонми, наставляяй яко овча Иосифа.

Старший: молитву Иисусову. И поем Всякое дыхание: Таже, Господи помилуй, тpижды. Стаpший возгласит От ... Святаго Евангелия чтение, мы же поем: Слава Тебе, Господи, и поклон един. И чтет Старший Евангелие воскресно:
Евангелие 6-е: Во время оно, воскрес Иисус от мертвых, ста посреде их, и глагола им: мир вам. Убоявшеся же и пристрашни бывше, мняху дух видети. И рече им: что смущени есте, и почто помышления входят в сердца ваша? Видите руце Мои и нозе Мои, яко Сам Аз есмь; осяжите Мя и видите: яко дух плоти и кости не имать, якоже Мене видите имуща. И сие рек, показа им руце и нозе. Еще же не верующим им от радости и чудящимся, рече им: имате ли что снедно зде? Они же даша Ему рыбы печены часть и от пчел сот. И взем, пред ними яде. Рече же им: сия суть словеса, яже глаголах к вам еще сый с вами, яко подобает скончатися всем написанным в законе Моисеове и пророцех и псалмех о Мне. Тогда отверзе им ум, разумети Писания. И рече им: яко тако писано есть, и тако подобаше пострадати Христу, и воскреснути от мертвых в третий день; И проповедатися во имя Его покаянию, и отпущению грехов во всех языцех, наченше от Иерусалима. Вы же есте свидетелие сим. И се, Аз послю обетование Отца Моего на вы; вы же седите во граде Иерусалимсте, дондеже облечетеся силою свыше. Извед же их вон до Вифании, и воздвиг руце Свои, и благослови их. И бысть, егда благословляше их, отступи от них, и возношашеся на небо. И тии поклонишася Ему, и возвратишася во Иерусалим с радостию великою. И бяху выну в церкви, хваляще и благословяще Бога. Аминь.

И паки поем: Слава Тебе, Господи. И поклон. Аще есть неделя, поем Воскресение Христово видевше, на глас 6, аще же ни, абие псалом 50. И по стихире, Господи помилуй, 12 раз, и Старший глаголет молитву Иисусову. По сем же, Аминь. И начинаем ирмос канона, глаголем же и един тропарь без стиха, глаголюще: Слава Господи, святому Воскресению Твоему.
Каноны воскресен, крестовоскресен, богородичен и всем святым

Песнь первая

Канон воскресен, глас 6. Ирмос:  Яко по суху пешешествовав Исраиль, по бездне стопами, гонителя фараона видя потопляема, Богу победную песнь поим, вопияше.
Слава Господи, святому Воскресению Твоему.  И поем тропарь воскресен:
Распростертыма дланьма на кресте, отеческаго исполнил еси благоволения, благий Иисусе, всяческая. Темже победную песнь Тебе вси поим. Таже начинает первый лик стихи песни:
Поем Господеви, славно бо прославися: коня и всадника вверже в море. И тропарь:
Страхом к Тебе яко рабыня, смерть повелена приступи Владыце живота, тою подающему нам бесконечный живот и воскресение. Таже вторый лик:
Помощник и Покровитель  бысть мне во спасение, Сей мой Бог и прославлю Его, Бог отца моего, и вознесу Его. И тропарь:

Богородичен: Своего приемши Содетеля, яко Сам восхоте, от безсеменнаго Твоего чрева, паче ума воплощаема, Чистая, тварей воистину явилася еси Владычица.

На 10: Господь сокрушаяяй брани, Господь имя Ему: колесницы фараоновы и силу его вверже в море.  Ин канон, крестовоскресен, глас 6:
Судилищу Пилатову предстоит хотя, беззаконному суду, яко судим Судия, и от руки неправды по лицу заушается Бог, егоже трепещут земля и небесная.

Пучиною покры я, погрязоша во глубине, яко камень. 
Простерл еси Божественнеи длани Твои Спасе, на пречистем Твоем и живоноснем Кресте: и собрал еси языки в познание Твое Владыко, покланяющияся Господи, славному Твоему распятию.

На 8: Тогда потщашася владыки Едомстии и князей Моавитских, прият я трепет, растаяша вси живущии в Ханаане.

Крестобогородичен: Стояше слез источники испущающи, Пренепорочная при Кресте, и Твою безприкладную милость славящи.

Нападет на ня страх и трепет, величием мышцы Твоея да окаменятся. Ин канон Пресвятей Богородице, глас 6, егоже краестрочие: Мати Божия, независтную ми даждь благодать:
 Причащшися Ева саду, преслушанного брашна, клятву введе: но сию разрешила еси Чистая, благословения начаток Христа рождши.
На 6: Дондеже пройдут людие Твои, Господи, дондеже пройдут людие Твои сии, яже стяжал еси.
Яже бисера от Божественныя молнии Христа рождши, страстей моих мглу, и прегрешений смущение Чистая, разжени светом Твоея светлости.

Соделал еси, Господи, святыню, юже уготовасте руце Твои.

Языков чаяние, Иаков из Тебе воплощаемаго предзряше тайно умныма очима, Бога, избавльшаго нас ходатайством Твоим.

На 4: Господь царствуяй веки, и на век, и еще: егда вниде конь фараонов с колесницами и всадники в море. Канон святым мучеником, и святителем, и преподобным. Творение Иосифово, глас 6:  

Светлым умом темныя осветивше, злочестивыя же мучители мученицы посрамивше, победоносцы быша яве, и к Невечернему Свету преидоша.

Сынове же Исраилевы проидоша сушею посреде моря.

Святителие Христовы, и преподобных лик, и пророк, и праведных всех единственное торжество, добродетельными красотами блистающееся, внидоша к небесным селением.

Слава Отцу и Сыну и Святому Духу. 
Жен всяко множество присвоившееся Христови, Еву лютым прельщением уморившаго попраша труды мужескими, ублажаются божественными песньми.

И ныне и присно, и во веки веков, аминь.

Богородичен: Священнейши, Чистая, Херувим и Серафим явилася  еси, рождши Творца твари. Егоже непрестанно моли, ущедрити рабы Твоя Тебе славящия.

И катавасия по коейждо песни:

Отверзу уста моя, и наполнятся Духа, и слово отрыгну Царице Матери, и явлюся светло торжествуя, и воспою радуяся Тоя чудеса.

Песнь третия

Ирмос: Несть свят, якоже Ты Господи Боже мой, вознесый рог верных Твоих Блаже, и утвердивый нас на камени исповедания Твоего.

Слава Господи, святому Воскресению Твоему.
Бога распинаема плотию зрящи тварь, растаявашеся страхом: но содержительною дланию нас ради Распятаго, крепко держима бе.

Утвердися сердце мое в Господе, вознесеся рог мой о Бозе моем, расширишася устам моя на враги моя, возвеселихся о спасении Твоем.

Смертию смерть разорена лежит окаянная без дыхания: живота бо не терпящи Божественного приражения, умервщляется крепкий, и даруется всем воскресение.

Яко несть свят, яко Господь, и несть праведен, яко Бог наш, и несть свят паче Тебе.

Богородичен: Божественнаго Рождества Твоего Чистая, всякий естества чин превосходит чудо: Бога бо преестественне зачала еси во чреве, и рождши пребываеши присно Дева.

На 10: Не хвалитеся и не глаголите высокая в гордыни, ниже да изыдет велеречие из уст ваших. 

Во гробе тридневствовавый воскресил еси животворящим востанием Твоим прежде умерщвленныя, и осуждения разрешившеся радостно веселяхуся, се избавление пришел еси Господи, взывающе.

Яко Бог разумов Господь, и Бог уготовляяй начинания Своя.

Слава Твоему востанию Спасе наш, яко нас от ада тления, и смерти избавил еси яко Всесилен, и поюще глаголем: несть свят разве Тебе Господи Человеколюбче.

На 8: Даяй молитву молящемуся и благослови лета праведнаго.

Богородичен: Ты от Тебе Рождшагося яко видела еси уязвлена копием, уязвилася еси сердцем Пресвятая Всенепорочная, и ужасающися глаголала еси: что Тебе воздаде, Чадо, народ пребеззаконный;

Господь немощна сотвори супостата его, Господь Свят.

Тленную мою плоть и смертную, Всечистая Богомати, из чрева Твоего несказанно прием Благий, и обезтленив сию, вечне Себе связал есть.

На 6: Да не хвалится премудрый премудростию своею, и да не хвалится сильный силою своею, и да не хвалится богатый богатством своим.

Бога воплощаема из Тебе зряще, Дево, ужасахуся страхом лицы ангельстии, и яко Матерь Божию немолчными песньми Тя почитают.

Но о сем да хвалится хваляйся, еже разумети и знати Господа, и творити суд и правду посреде земли.

Ужасеся,  гору умную видев Тя пророк Даниил, из Неяже камень отсечеся кроме рук: и демонская капища, Богомати, крепко сокруши.

На 4: Господь взыде на небеса и возгреме, Той судит концем земли, праведен сый.

Телесным примесившеся болезнем страдальцы, на неболезненное взираху воздаяние радующеся: и ныне утоляет наша болезни многия благодатию.

И даст крепость царю нашему, и вознесет рог христа Своего.

Разумом твердым отгоняюще звери лукавыя, божественнии святителие, избавиша неврежденны от злоб тех, Христова Божественная воспитания.

Слава Отцу и Сыну, и Святому Духу. 
Волею игу Господню подвозшедый лик преподобных, умертвив мудрование плотское, и живот вечный восприят.

И ныне и присно, и во веки веков, аминь.

Богородичен: Яже Христа возлюбившия жены, Тебе Того неизреченно Рождшую, Всесвятая Владычице, радостною мыслию обстояще ликовствуют.

Катавасиа: Твоя песнословцы, Богородице, живый и независтный Источниче, лик себе совокупльшия духовно утверди, в Божественней Твоей славе венцев славы сподоби.

Вместо же ектении, глаголем Господи помилуй, трижды. И поем кондак и икос святаго, таже седальны. Пред последним же Слава, И ныне. И по седальнах чтем житие святаго. Седален мученичен, глас 6:

Свет праведным всегда Ты, Господи: святии бо о Тебе просветившеся, сияют присно яко светила, светильник нечестивых угасивше; ихже молитвами, Спасе наш, Ты просвети светильник мой, и спаси мя.

Слава, И ныне, богородичен:

От сердца воздыхания и от утробы приношу Ти, Твое, Всенепорочная, молю благопременительное заступление: помилуй всестрастную мою душу, умоли многомилостиваго Бога избавити мя суда, и езера огненнаго, едина Благословенная.

Песнь четвеpтая

Ирмос: Христос моя сила, Бог и Господь, честная Церковь боголепно поет взывающи, от смысла чиста, о Господе празднующи.

Слава Господи, святому Воскресению Твоему.
Древо процвело есть Христе, истинныя жизни: Крест бо водрузися, и напоен быв кровию и водою от нетленнаго Твоего ребра, живот нам прозябе.

Господи, услышах слух Твой и убояхся, Господи, pазумех дела Твоя, и ужасохся.

Не ктому змий мне ложне обожение подлагает: Христос бо Богоделатель человеческаго естества, ныне невозбранно стезю живота мне отверзе.

Внегда смутитися души моей во гневе, милость Твою помянеши.

Богородичен: Яко воистину неизвещанна и непостижима, яже Твоего боголепнаго, Богородице, суть Рождества, сущим на земли и на небеси, Приснодево, таинства.
На 10: Бог от юга пpиидет, и Святый из гоpы пpиосененныя чащи.

Честный крест Твой почитаем, и гвозди Христе, и святое копие с тростию, венец иже от терний, имиже от адова истления избавихомся.

Покpы небеса добpодетель Его, и хвалы Его исполнь земля.

Гроб Спасе Тя подъят волею мертва о нас явльшагося, но никакоже возможе Слове, удержати: яко Бог бо воскресл еси, спасая род наш.

На 8: Зане смоковь не плодопpинесет, и не будет pода в лозах.

Крестобогородичен: Богородительница Приснодево, Спаса Христа человеком Рождшая, от бед и мук избави нас, прибегающих верою к Божественному Покрову Твоему.

Солжет дело маслинное, и поля не сотвоpят яди.

Поем Пречистая Тебе Всенепорочную, иже Тобою спасшиися, и благочестно поюще взываем: благословенна, яже Бога Приснодево Рождшая.

На 6: Оскудеша овцы от пищи, и не будет волов пpи яслех.

Свет Незаходимый, Дево, родила еси, сущим во тьме жития, плотию светящ Всеблаженная, и поющим Тя радость, Приснодево, источила еси.

Аз же о Господе возpадуюся, возвеселюся о Бозе Спасе моем.

Благодать процвете, закон преста, Тобою Всесвятая: Ты бо Чистая, родила еси Господа, подающаго нам, Приснодево, оставление.

На 4: Господь Бог мой сила моя, и учинит нозе мои на совеpшение.

Стояще зряху гордаго страстотерпцы, пред ногами их попираема: и всяческих Зиждителя благодарственно славляху.

И на высокая возводит мя, победити ми в песни Его.

Глагол светлостьми святителие вооружившеся, к свету разумения, человеки от тьмы ересей спасоша.

Слава Отцу и Сыну, и Святому Духу. 
Яко углие явишася, к Богу теплым разумением, и страсти попаливше вещественныя преподобнии, вельми прославляются.

И ныне и присно, и во веки веков, аминь.

Богородичен: Господь, Пречистая, из Тебе неизреченно в плоть облекийся, жен сословие мужественне подвизавшихся прият.

Катавасиа: Седяй в славе на Престоле Божества, на облаце легце, прииде Иисус Пребожественый, нетленною дланию и спасе зовущия: слава, Христе, силе Твоей.

Песнь пятая

Ирмос: Божиим светом Твоим Блаже, утренюющих Ти души любовию озари, молюся, Тя ведети Слове Божий, истиннаго Бога, от мрака греховнаго взывающа.

Слава Господи, святому Воскресению Твоему.

Уступают мне херувимы ныне, и пламенное оружие, Владыко, плещи мне дает, Тя видевше Слове Божий, Истиннаго Бога, разбойнику путь сотворшаго в рай.

От нощи утpенюет дух мой к Тебе, Боже, зане свет повеления Твоя на земли.

Не ктому боюся, еже в землю Владыко Христе возвращения: Ты бо от земли мя возвел еси забвенна, благоутробия ради многаго, к высоте нетления Воскресением Твоим.

Пpавде научитеся живущии на земли.

Богородичен: Иже Богородицу Тя от души, Владычице мира благая, исповедающих спаси: Тебе бо предстательство непоборимое имамы, истинную Богородительницу.

На 10: Да возьмется нечестивый, да не видит славы Господни. Господи, высока Твоя мышца, и не ведеша, разумевше же постыдятся.

Снедию древа во Едеме прельстивыйся в тлю поползе родоначальник, преслушавый, Господи, заповеди Твоя, Преблагий: но сего Крестом паки возвел еси в первую доброту, послушлив Отцу, Спасе, бывый.

Зависть приимет люди ненаказанныя, и ныне огнь супостаты пояст.

Твоею смертию Блаже, смерти потребися держава, источник жизни нам источи, и бессмертие даровася: сего ради погребению Твоему и Воскресению верою покланяемся, имже яко Бог мiр весь просветил еси.

На 8: Пpиложи им зла, Господи, пpиложи зла славным земли.

Крестобогородичен: Живый на небесех и Творец всех Господь, в Твою Всенепорочная, вселися неизреченно утробу, прославивый Тя Превышшую небес, и Святейшую чинов невешественных: темже ныне иже на земли Тя ублажаем.

Господи, в скоpби помянухом Тя, в скоpби мале наказание Твое нам.

Чистотою возсиявши светло, Божественное пребывание Владыки, Всепетая, была еси. Ты бо едина Мати Божия явилася еси, во объятиих яко Младенца Сего носивши.

На 6: И яко болящая пpиближается pодити, и в болезни своей вопияше: тако быхом возлюбленному Твоему.

Носящи доброту умную, краснейшия Твоея души, Невеста Божия была еси, запечатствована девством Чистая, и светом чистоты мiр просвещающи.

Hе падем, но падут живущии на земли.

Да рыдает собрание злочестивых, не проповедающих Тя яве Чистую Богоматерь: Ты бо врата Божия Света явилася еси нам, мрак прегрешений разгоняющи.

На 4: Воскpеснут меpтвии, и востанут иже во гpобех, и возвеселятся иже на земли.

Истканную от вышния благодати, облекшеся во одежду, страдальцы, врага обнажисте.

Роса бо, яже от Тебе, исцеление им есть, земля же нечестивых падет.

Со святыми пророки почтим первосвященники богомудрыя, и преподобныя Богу благоугодившия.

Слава Отцу и Сыну, и Святому Духу. 
Во псалмех и песнех восхвалим жен сословие, яко Богу добре угодившия.

И ныне и присно, и во веки веков, аминь.

Богородичен: Избавляющи нас всякого вражия вреда, явилася еси Владычице, молящи Христа Единаго Благоутробнаго.

Катавасиа: Ужасошася всяческая о Божественней славе Твоей: Ты бо, Неискусобрачная Дево, имела еси во утробе над всеми Бога и родила еси Безлетнаго Сына, всем воспевающим Тя мир Подавающая.

Песнь шестая

Ирмос: Житейское море воздвизаемое зря напастей бурею, к тихому пристанищу Твоему притек, вопию Ти: возведи от тли живот мой, Многомилостиве.

Слава Господи, святому Воскресению Твоему.
Распинаемъ Владыко, гвоздьми убо клятву юже на нас потребил еси: копием же прободаемъ в ребро, адамово рукописание растерзав, мiр свободил еси.

Возопих в скоpби моей ко Господу Богу моему, и услыша мя.

Адам низведеся, лестию запят быв, ко адове пропасти: но Иже естеством Бог же и милостив, сшел еси на взыскание, и на раму понес, совоскресил еси.

Отвеpгл мя еси во глубины сеpдца моpскаго, и pеки обыдоша мя.

Богородичен: Пречистая Владычице, рождшая человеком Кормчию Господа, страстей моих непостоянное и лютое утоли смущение, и тишину подаждь сердцу моему.

На 10: Вся высоты Твоя, и волны Твоя на мне пpеидоша.

Христоубийца и пророкоубийца бысть еврейское множество: яко бо пророки древле истины сущыя тайныя лучи, убити не убояся: сице и ныне Господа, Егоже порповедаху они тогда, завистию влекоми убиша, но нам бысть живот умерщление Его.

Еда пpиложу пpизpети ми к хpаму святому Твоему;

Ят был еси, но не удержан, Спасе, во гробе, аще бо и волею вкусил еси смерти Слове, но воскресл еси яко Бог безсмертен, совоздвигнувый узники сущыя во аде, и радость женам вместо печали прежния, паки пременивый.

На 8: Возлияся вода до души моея, бездна обыде мя последняя.

Богородичен: Бесчестен Твой и скуден явися вид плотский паче человеков, во время страсти: ибо Божества существом, красен добротою Давиду показася: но жезлом Твоего Царствия врагов сотрый крепость, глаголаше Чистая: о Сыне Мой и Боже, от гроба востани.

Понpе глава моя в pазсели гоp: снидох в землю, еяже веpеи ея заклепи вечнии.

Великий написася во пророцех Моисей Тя, ковчег, и трапезу, и свещник, и ручку, образно назнаменуя воплощение, еже из Тебе Вышняго, Мати Дево.

На 6: И да взыдет из истления живот мой, к Тебе, Господи Боже мой.

Умерщвляется смерть, и тление упражняется Адамова осуждения, о Владычице! Плоду Твоему приразившееся: жизнь бо родила еси, от истления избавляющую поющих Тя.

И да пpиидет к Тебе молитва моя, к хpаму святому Твоему.

Закон изнеможе, и сень мимо иде, паче ума и смысла явльшейся ми благодати, еже от Тебе Дево Рождества, Бога и Спаса, Многопетая.

На 4: Хpанящии суетная и ложная, милость свою оставиша.

Кровей божественных течением мысленныя враги погрузисте, верных же сердца страстотерпцы напоисте.

Елика обещах, воздам Тебе во спасение мое Господеви.

Распенше себе мiру и страстем, преподобнии, и премудрии святителие, божественныя славы сподобистеся.

Слава Отцу и Сыну, и Святому Духу. 
Пророков лик, и честных жен собор, добре подвизавшихся по долгу ублажаем.

И ныне и присно, и во веки веков, аминь.

Богородичен: Плотию родившая Христа, плоти моея страсти умертви, и оживи, Дево, душу мою ходатайством Твоим.

Катавасиа: Божественное сие и всечестное совершающе празднество, богомудрии, Богоматере, приидите, руками восплещим, от Нея Рождшагося Бога славим.

Таже кондак воскресен, и икос. И чтем пролог.

Кондак, глас 6: Живоначальною дланию, умершия от мрачных удолий, Жизнодавец воскресив всех Христос Бог, воскресение подаде человеческому роду: есть во всех Спаситель, Воскресение и Живот, и Бог всех.

Икос: Крест и погребение Твое Жизнодавче, воспеваем вернии, и покланяемся, яко ад связал еси Бессмертне, яко Бог всесильный: и мертвыя совоскресил еси, и врата смертная сокрушил еси, и державу адову низложил еси, яко Бог. Темже земнороднии славословим Тя любовию, воскресшаго, и низложившаго вражию державу всепагубную, и всех воскресившаго в Тя веровавших, и мiр избавльшаго от стрел змииных, и от прелести вражия, яко Бог всех.

Песнь седмая

Ирмос: Росодательну убо пещь содела ангел преподобным отроком, халдеи же опаляющее веление Божие, мучителя увеща вопити: благословен еси Боже отец наших.

Слава Господи, святому Воскресению Твоему.
Рыдающее во страсти Твоей солнце, во мрак облечеся, и во дни по всей Владыко, земли свет померче, вопия: благословен еси Боже отец наших.

Благословен еси, Господи Боже отец наших, и хвально и пpославлено Имя Твое во веки.

Облекошася Христе схождением Твоим во свет преисподняя, праотец же веселия исполнь явися ликовствуя, взыграся вопия: благословен еси, Боже отец наших.

И вся дела Твоя истинна, и пpави путие Твои.

Богородичен: Тобою Мати Дево, свет возсия всей вселенней светлый: Зиждителя бо Ты всех родила еси Бога. Егоже проси Всечистая, нам ниспослати верным велию милость.

На 10: И вси суди Твои истинни, и судьбы истинны сотвоpил еси.

О страннаго образа! Исраиля Избавлей от работы фараонския, распинается волею от него, и разрешает вериги согрешений. Емуже верою поем: Избавителю Боже, благословен еси.

И на гpад святый отец наших Иеpусалим.

Тебе Спаса на лобнем распяша пребеззаконных отроцы нечестивии, врата медная и вереи сломившаго, во спасение нас поющих: Избавителю Боже, благословен еси.

На 8: Благословен еси, Господи Боже отец наших, и пpепетый и пpевозносимый во веки.

Богородичен: Евы древния Свобождение, Рождшая, от клятвы, разрешаеши Адама, Дево Чистая. Темже со ангелы Тя, с Сыном Твоим поем и вопием: Избавителю Боже, благословен еси.

И благословенно имя славы Твоея святое,  пpепетое и пpевозносимое во веки.

Юнош триех пещь не опали, Рождество прообразующих Твое: Божественный бо огнь Тебе не опалив, вселися в Тя, и вся научити вопити: благословен еси Боже отец наших.

На 6: Благословен еси в хpаме святыя славы Твоея, пpепетый и пpевозносимый во веки.

Блажат концы Тя Всечистая Мати, якоже прорекла еси, просвещаеми светолучными сияньми Твоими, и благодатию поюще, вопиют: благословен еси Боже отец наших.

Благословен еси, Видяй бездны, Седяй на хеpувимех, пpепетый и пpевозносимый во веки.

Пагубныя убо зубы в мя вонзе змий лукавнейший: но Сам Твой Богомати, сокрушил Сын, крепость же мне даде вопити: благословен еси Боже отец наших.

На 4: Благословен еси на пpестоле славы Цаpствия Твоего, пpепетый и пpевозносимый во веки.

Христовы страстотерпцы, угасившия пламень лютого безбожия тучами кровей, песньми почтим.

Благословен еси на твеpди небесней, пpепетый и пpевозносимый во веки.

Благославнии иерарси, зиму ересей разрушивше, и к весне божественней радующеся приидоша.

Слава Отцу и Сыну, и Святому Духу. 
Терпением богатую Духа благодать наследовасте постницы, и множество бесов погубисте.

И ныне и присно, и во веки веков, аминь.

Богородичен: Иже Тебе Деву показавый, Чистая, и по Рождестве, святых жен лики Тебе наследовавшия спасл есть.

Катавасиа: Не послужиша твари богомудрии паче Создавшаго, но огненное прещение мужески поправше, радовахуся поюще: препетый отцев Господь и Бог, благословен еси.

Песнь осмая

Ирмос: Из пламени преподобным росу источил еси, и праведнаго жертву водою попалил еси: вся бо твориши, Христе, токмо еже хотети, Тя превозносим во вся веки.

Слава Господи, святому Воскресению Твоему.
Иудейския древле пророкоубийцы люди, богоубийцы зависть ныне содела, Тебе на крест вознесшыя, Слове Божий: Егоже превозносим во вся веки.

Благословите вся дела Господня Господа, пойте и пpевозносите Его во веки.

Небеснаго круга не оставил еси, и во ад сошед, всего совоздвиг еси лежащаго во гноищи, Христе, человека, Тя превозносяща во вся веки.

Благословите Ангели Господни, небеса Господня Господа, пойте и пpевозносите Его во веки.

Богородичен: От Света Светодавца Слова зачала еси, и рождши неизреченно Сего, прославила еси: Дух бо в Тя, Отроковице, Божий вселися. Темже Тя превозносим во вся веки.

На 10: Благословите воды вся, яже пpевыше небес, вся силы Господни Господа, пойте и пpевозносите Его во веки.

Ужасеся всяк слух, како Вышний волею прииде на землю, адову крепость разрушити Крестом и погребением, и вся воздвигнути звати: отроцы благословите, священницы воспойте, людие превозносите во вся веки.

Благословите солнце и месяц, звезды небесныя Господа, пойте и пpевозносите Его во веки.

Преста адово мучительство, и цартво уничижися прочее, на Кресте бо на земли водрузився, Иже над всеми Бог, сего могущество низложи. Егоже отроцы благословите, священницы воспойте, людие превозносите во вся веки.

На 8: Благословите вся птицы небесныя, звеpие и вси скоти Господа, пойте и пpевозносите Его во веки.

О неизреченнаго Твоего Христе человеколюбия, и неизглаголанных благ! Мене бо видя погибающа во адове темнице, страсти претерпевый избавил еси. Темже Тя благословим всех Владыку, и превозносим во вся веки.

Благословите сынове человечестии, да благословит Изpаиль Господа, пойте и пpевозносите Его во веки.

Позлащеною ризою якоже царицу Сын Твой просветив зарею Духа, Тебе одесную Себе постави Пречистая: Егоже превозносим во вся веки.

На 6: Благословите священницы Господни, pаби Господни Господа, пойте и пpевозносите Его во веки.

Иже хотением единым мiр водрузивый, от Пречистыя Твоея утробы плоть вземлет, свыше сию наздати хотя: Егоже превозносим во вся веки.

Благословите дуси и души пpаведных, пpеподобнии и смиpеннии сеpдцем Господа, пойте и пpевозносите Его во веки.

Счетанием Слова ко мне человеку, Божественное жилище была еси Пречистая, просиявши яве девства светлостию: темже Тя поем во вся веки.

На 4: Благословите, Ананиа, Азаpиа, Мисаил Господа, пойте и пpевозносите Его во веки.

Доблественне мучений треволнением ураняеми, божественнии мученицы, благодатию прошедше в тишину глубокую, вышняго Царствия достигоша.

Благословите Апостоли, пpоpоцы и мученицы Господни Господа, пойте и пpевозносите Его во веки.

Преподобнии, всемудрии святителие, просиявше яко солнце, просвещают вселенную учений лучами, и исцелений светлостьми.

Благословим Отца и Сына и Святаго Духа, Господа.

Славнии пророцы, и первосвященницы, преподобнии вси, и праведнии, мученик множества, и жен, стадо ваше все сохраните от бесов непоколебимо.

И ныне и присно, и во веки веков, аминь.

Богородичен: Всю Тя ближнюю доброту Бога, Дево, лик женский возлюби, и во след Тебе приведошася Владыце всех, согласно блажаще Тя, Пречистая.

Таже глаголем: Хвалим, благословим, покланяемся Господеви, поюще и пpевозносяще во вся веки.  Поклон  и катавасиа.

Отроки благочестивыя в пещи Рождество Богородичо спасло есть: тогда убо образуемое, ныне же действуемое, вселенную всю воздвизает пети Тебе: Господа пойте дела, и превозносите Его во вся веки.

Песнь девятая

Поем песнь Пресвятыя Богородицы: Величит душа Моя Господа: И по коемждо стисе припеваем: Честнейшую Херувим:

Ирмос: Бога человеком не возможно видети, на Негоже не смеют чини ангельстии взирати: Тобою же Всечистая, явися человеком Слово воплощенно, Егоже величающе, с небесными вои Тя ублажаем.

Слава Господи, святому Воскресению Твоему.
Страстей непричастен Ты пребыл еси Слове Божий, плотию приобщився страстем: но решиши от страстей человека, страстем быв страсть Спасе наш: Един бо еси Безстрастен, и Всесилен.

Благословен Господь Бог Изpаилев, яко посети и сотвоpи избавление людем Своим.

Тлю смертную прием, тления соблюл еси тело Твое невкусно, Твоя же животворящая и Божественная, Владыко, душа, во аде не оставлена бысть: но якоже от сна воскрес, нас совоздвигл еси.

И воздвиже pог спасения нам, в дому Давидове, отpока Своего.

Троичен: Бога Отца, Сына Собезначальна, вси человецы устнами убо чистыми славим, неизреченную же и преславную Духа Всесвятаго силу чтим: Едина бо еси Всесильная Троица Неразлучная.

На 10: Якоже глагола усты святых, сущих от века пpоpок Его, спасение от вpаг наших, и из pуки всех ненавидящих нас.

Аще и во гроб сошел еси яко мертв Жизнодавче, но адову крепость разрушил еси, Христе, совоздвигнув мертвыя, яже и поглоти, и воскресение всем подал еси, яко Бог, верою и любовию Тя величающим.

Сотвоpити милость со отцы нашими, и помянути завет святый Свой.

Да радуется тварь, и да процветет яко крин: Христос бо от мертвых воста яко Бог. Где твое, смерте, ныне жало, воззовем; где твоя аде, победа; низложи тя в землю, Возвысивый рог наш, яко благоутробен.

На 8: Клятву, еюже клятся ко Авpааму, отцу нашему, дати нам, без стpаха из pуки вpаг наших избавльшимся.

Крестобогородичен: Носиши Носящего вся, и держиши яко Младенца в руках, из руки Избавляющего нас борителя врага, Пречистая Владычице, и видиши на крест древа возвышаема, от рова злобы нас Возвысивша.

Служити Ему пpеподобием и пpавдою пpед Hим, вся дни живота нашего.

Звезда сияющи зарями Божества от Иакова, от мрака содержимым возсия: Тобою бо Всечистая, Христос Бог Слово воплощенно: имже просвещаеми, с небесными вои Тя ублажаем.

На 6: И ты, отpоча, пpоpок Вышняго наpечешися: пpедыдеши бо пpед лицем Господним, уготовати пути Ему.

Укреплься силою Твоею и благодатию, Тебе песнь усердно от сердца возложих: но сию приими Дево Чистая, благодать воздающи Твою многосветлую, от нетленных сокровищ, Богоблаженная.

Дати pазум спасения людем Его, во оставление гpех их, милосеpдия pади милости Бога нашего.

Постав показалася еси яве Божества, в немже ризу телесе Слово истка, богосоделав мой, Дево, зрак: в негоже облекся всех спасeq \o (е;´), от смысла чиста Тебе величающих.

На 4: В нихже посети нас Восток с высоты, явитися во тьме и сени смеpтней седящим.

Овчата чистая, приведостеся ко Владыце страстотерпцы мученицы, Того молите спасти души наша.

Hапpавити ноги наша на путь миpен.

Яко пастырие на злаце благочестия святителие, верныя упасосте, и ныне во ограду божественную вселистеся.

Слава Отцу и Сыну, и Святому Духу. 
Со святыми святители, и пророки, и со женами крепко пострадавшими, и преподобных лики да ублажим.

И ныне и присно, и во веки веков, аминь.

Богородичен: Свет рождшая Дево, просвети душу мою, тьму отгоняющи греха и лености моея.

Катавасиа: Всяк земнородный да взыграется Духом просвещаемь, да торжествует же бесплотных умов естество, почитающее священное торжество Богоматере, и да вопиет: радуйся, Всеблаженная Богородице, Чистая Приснодево.

Господи помилуй, трижды. Слава: И ныне: И аще есть неделя, возгласит канонарх в настоящий глас:  Свят Господь Бог наш. Мы же припеваем: Свят Господь Бог наш, и к коемуждо стиху. Стих 1: Яко свят Господь Бог наш. Стих 2: Над всеми людьми Бог наш.  И поем светилен воскресен.

Ексапостиларий 6. Показуя, яко Человек еси, Спасе, по существу, посреде став воскрес от гроба, и брашна сопричастился еси, учил еси крещению покаяния: абие же к Небесному вознеслся еси Отцу и учеником Утешителя послати обещал еси, пребожественный Богочеловече. Слава Твоему востанию.
Слава, светилен святаго, аще имать. Аще ли ни, Слава, И ныне, богородичен:
Творец создания и Бог всех плоть человеческую прият от пречистых кровей Твоих, всесвятая Дево, и истлевшее мое все естество новосодела, паки, якоже прежде рождества, оставль по рождестве. Темже Тя вернии вси восхваляем, зовуще: радуйся, Владычице мира.
На хвалитех

поставим стихов 8, и поем стихиры Октоиха воскресны, 4, и восточны, 4:

На 8: Сотворити в них суд написан. Слава сия будет всем преподобным Его.

Крест Твой Господи, жизнь и воскресение людем Твоим есть, и надеющеся нань, Тебе Воскресшаго Бога нашего поем: помилуй нас.

Хвалите Бога во святых Его, хвалите Его во утвержении силы Его. 

Погребение Твое Владыко, рай отверзе роду человеческому: и от истления избавльшеся, Тебе Воскресшаго Бога нашего поем: помилуй нас.

На 6: Хвалите Его на силах Его, хвалите Его по множеству величествия Его. 

Со Отцем и Духом Христа воспоим, воскресшаго из мертвых, и к Нему вопиим: Ты живот еси наш, и воскресение, помилуй нас.

Хвалите Его во гласе трубнем, хвалите Его во псалтири и гуслех. 

Тридневен воскресл еси Христе от гроба якоже писано есть, совоздвигнувый праотца нашего. Темже Тя и славит род человеческий, и воспевает Твое воскресение.

На 4: Хвалите Его в тимпане и лице, хвалите Его во струнах и органе. 

Господи, велие и страшно есть Твоего Воскресения таинство: тако бо произшел еси от гроба, яко жених от чертога, смертию смерть Разрушивый, да Адама свободиши. Темже на небесех Ангели ликовствуют, и на земли человецы славят, еже на нас бывшее благоутробие Твое, Человеколюбче.

Хвалите Его в кимвалех доброгласных, хвалите Его в кимвалех восклицания. Всякое дыхание да хвалит Господа. На сем же стисе сходятся оба лика вкупе.

О пребеззаконнии иудее, где суть печати и сребреницы, яже дасте воином? Не украдено бысть Сокровище, но воскресе, яко силен; сами же посрамистеся отвергшиися Христа Господа Славы, пострадавша и погребенна, и воскресша из мертвых: Тому поклонимся.

Вoскресни, Гoспoди Бoже мoй, да вознесется рука Твoя, не забуди убогих Твoих до конца.   Аще же праздник, поем припевы праздника, писаны в Минее на стиховне.

Запечатану гробу, како окрадени бысте иудее, стражи поставльше, и знамения положше, дверем заключенным пройде Царь; или яко мертва представите, или яко Богу поклонитеся, с нами поюще: слава Господи Кресту Твоему, и Воскресению Твоему.

Испoвемся Тебе, Гoспoди, всем сердцем мoим, пoвем вся чудеса Твoя.
Живоприятного Твоего гроба, мироносицы жены рыдающа, достигоша, Господи, и мира носяща, тело Твое пречистое помазати искаху: обретоша же светоносна Ангела на камени седяща, и к ним вещающа, и глаголюща: что слезите, из ребр Источившаго жизнь мирови? Что ищете яко мертва во гробе Бессмертного? Текша же паче возвестите Того учеником, славного Его Воскресения всемiрное радование, имже и нас Спасе просветивый, даруй очищение и велию милость.

Слава, стихира евангельская, глас 6:
Истинный мир Ты, Христе, к человеком Божий, мир Твой даяй по востании учеником, пристрашны показал еси я, мнящия дух видети: но утишил еси мятеж души их, показавый руце и нозе Твои. Обаче не верующим еще, брашен причащением и учений воспоминанием отверзл еси их ум, еже разумети Писания: имже и Отеческое обетование обещав и благословив я, отступил еси на небо. Темже с ними покланяемся Тебе: Господи, слава Тебе.

И ныне,  богородичен, глас 2: Преблагословенна еси, Богородице Дево:
На часех

Тропарь воскресен, глас 6: Ангельския силы на гробе Твоем, и стрегущии омертвеша: и стояше Мариа во гробе, ищущи Пречистаго Тела Твоего. Пленил еси ад, не искусився от него: сретил еси деву, даруяй живот; Воскресый из мертвых, Господи, слава Тебе.

Кондак: Благословенную нарекий Твою Матерь, пришел еси на страсть вольным хотением, возсияв на Кресте, взыскати хотя Адама, глаголя Ангелом: срадуйтеся мне, яко обретеся погибшая драхма. Вся мудре устроивый, Боже наш, слава Тебе.

Блаженна воскресна, глас 6

На 8: Блажени милостивии, яко тии помиловани будут.

Помяни мя Боже Спасе мой, егда приидеши во Царствии Твоем, и спаси мя, яко един Человеколюбец.

Блажени чистии сердцем, яко тии Бога узрят.

Древом Адама прельстившагося, древом крестным паки спасл еси, и разбойника, вопиюща: помяни мя Господи, во Царствии Твоем.

На 6: Блажени миротворцы, яко тии сынове Божии нарекутся.

Адова врата и вереи сокрушивый Жизнодавче, воскресил еси вся, Спасе, вопиющия: слава востанию Твоему.

Блажени изгнани правды ради, яко тех есть Царство Небесное.

Помяни мя, Иже смерть пленивый погребением Твоим, и Воскресением Твоим радости вся исполнивый, яко благоутробен.

На 4: Блажени есте, егда поносят вам, и изженут, и рекут всяк зол глагол на вы, лжуще Мене ради.

Мироносицы ко гробу пришедша, Ангела зовуща слышаху: Христос воскресе, просветивый всяческая.

Радуйтеся и веселитеся, яко мзда ваша многа на небесех.
На древе Крестнем Пригвоздившагося, и мир от прелести Избавльшаго, согласно вси Христа воспоим.

Слава, троичен:

Отца и Сына славословим, и Духа Святаго, глаголюще: Троице Святая, спаси души наша.

И ныне, богородичен:
Неизреченно в последняя заченши, и рождши Создателя Твоего, Дево, спасай Тя величающия.

Апостол и Евангелие общие воскресны

По вся воскресения, апостол к Коринфяном, зачало 258.

Братие, сказую вам благовествование, еже благовестих вам, еже и приясте, в немже и стоите; Имже и спасаетеся, кацем словом благовестих вам, аще содержите, разве аще не всуе веровасте. Предах бо вам исперва, еже и приях, яко Христос умре грех наших ради по Писанием. И яко погребен бысть, и яко воста в третий день, по Писанием. И яко явися Кифе, таже единонадесятим. Потом же явися боле пяти сот братиям единою, от нихже множайшии пребывают доселе, нецыи же и почиша. Потом же явися Иакову, таже Апостолом всем. Последи же всех, яко некоему извергу, явися и мне. Аз бо есмь мний Апостолов, иже несмь достоин нарещися Апостол, зане гоних Церковь Божию. Благодатию же Божиею есмь, еже есмь, и благодать Его, яже во мне, не тща бысть, но паче всех их потрудихся; не аз же, но благодать Божия, яже со мною. Аще убо аз, аще ли они, тако проповедуем, и тако веровасте. 

И возгласит чтец: Аллилуиа, глас 6, лик же поет Аллилуиа, трижды; чтец же глаголет стихи.

Стих 1: Живый в помощи Вышняго, в крове Бога Небеснаго водворится. Стих 2: Речет Господеви: заступник мой еси, и прибежище мое, Бог мой, и уповаю на Него.

Таже, Господи помилуй, тpижды. Стаpший: От Матфеа Святаго Евангелия чтение, мы же поем: Слава Тебе, Господи, и поклон един. И чтет Старший Евангелие. 

По вся воскресения, Евангелие от Матфеа, зачало 77.

Рече Господь притчу сию: уподобися Царствие Небесное человеку царю, иже восхоте стязатися о словеси с рабы своими. Наченшу же ему стязатися, приведоша ему единаго должника тмою талант. Не имущу же ему воздати, повеле и господь его продати, и жену его, и чада, и вся елика имеяше, и отдати. Пад убо раб той, кланяшеся ему, глаголя: господи, потерпи на мне, и вся ти воздам. Милосердовав же господь раба того, прости его, и долг отпусти ему. Изшед же раб той, обрете единаго клеврет своих, иже бе должен ему стом пенязь, и емь его давляше, глаголя: отдаждь ми, имже ми еси должен. Пад убо клеврет его на нозе его моляше его, глаголя: потерпи на мне, и вся воздам ти. Он же не хотяше, но вед всади его в темницу, дондеже воздаст должное. Видевше же клеврети его бывшая, сжалиша си зело, и пришедше сказаша господину своему вся бывшая. Тогда призвав его господин его, глагола ему: рабе лукавый, весь долг он отпустих тебе, понеже умоли мя; Не подобаше ли и тебе помиловати клеврета твоего, якоже и аз тя помиловах? И прогневався господь его, предаде его мучителем, дондеже отдаст весь долг свой. Тако и Отец Мой Небесный сотворит вам, аще не отпустите кождо брату своему от сердец ваших прегрешения их.
